
ᐃᓕᓐᓂᖅᑐᓕᕆᓂᕐᒧᑦ ᐱᓇᓱᐊᕈᓯᕐᒥ ᑲᑎᒪᔪᑦ ᒥᓂᔅᑕᐅᑉ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᖏᑦ 
 

ᐃᖃᓗᐃᑦ, ᓄᓇᕗᑦ (ᐃᐳᕈ 27, 2006) – ᐃᓚᒋᔭᐅᖃᑕᐅᔪᑦ ᓇᑭᑐᐃᓐᓇᖅ ᐃᓕᓐᓂᐊᖅᑐᓕᕆᓂᕐᒧᑦ 
ᐱᓕᕆᔨᐅᔪᑦ ᓄᓇᕗᒻᒥ ᑲᑎᒪᓚᐅᖅᑐᑦ ᑕᕝᕙᓂ ᐱᓇᓱᐊᕈᓯᕐᒥ ᐃᓕᓐᓂᐊᖅᑎᑦᓯᔩᑦ ᐅᖃᐅᔾᔨᒋᐊᖅᑏᑦ 
ᑲᑎᒪᔨᕋᓛᖏᑦ ᐃᖃᓗᓐᓂ. ᑭᒡᒐᖅᑐᐃᔩᑦ ᐸᐃᕆᕕᓐᓂᒃ, ᐱᒋᐊᓕᓵᖅᓯᒪᔪᓂᒃ ᐃᓕᓐᓂᐊᕐᓂᓖᑦ 12-ᒧᑦ, 
ᓯᓚᑦᑐᓴᕐᕕᒻᒥᒃ, ᐃᑲᔫᓯᐊᖅᑐᓕᕆᔨᒃᑯᓐᓂᒃ ᐊᒻᒪᓗ ᓴᓇᔪᓕᕆᔨᑦᓴᐅᓂᕐᒧᑦ ᐱᓕᒻᒪᑦᓴᐃᓂᕐᒧᑦ 
ᐊᕕᑦᑐᖅᓯᒪᕕᓗᑦᑖᒦᖔᖅᑐᑦ ᑲᑎᒪᓚᐅᕐᑐᑦ ᐃᐳᕈ 25-26 ᐅᖃᖃᑎᒌᒋᐊᖅᑐᖅᑐᑎᒃ ᐃᓕᓐᓂᐊᖅᑐᓕᕆᓂᕐᒥᒃ 
ᐱᖃᑕᐅᓪᓗᓂ ᐃᓕᓐᓂᐊᕐᓂᓕᕆᔨᒃᑯᑦ ᒥᓂᔅᑕᖓᑦ ᐄᑐᐊᖅ ᐱᑯ. 
 

“ᑖᒃᑯᐊ ᑲᑎᒪᓂᐅᓚᐅᖅᑐᑦ ᐱᒻᒪᕆᐅᓂᖃᓪᓚᕆᑦᑐᑦ ᑐᓴᕈᓐᓇᖁᓪᓗᑕ ᑭᓱᓂᒃ ᐃᓕᓐᓂᐊᖅᑎᑦᓯᔨᕗᑦ 
ᐊᑑᑎᖃᖃᑦᑕᕐᒪᖔᑕ ᐱᓕᕆᐊᖃᖅᑎᑐᓪᓗᒋᑦ ᓄᓇᓕᓐᓂ,” ᐅᖃᖅᓯᒪᔪᖅ ᒥᓂᔅᑕ ᐱᑯ. 
“ᐃᓚᐅᖃᑕᐅᓂᖏᓐᓄᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐋᖅᑭᑦᓱᐃᒍᑕᐅᒍᓐᓇᕐᓂᐊᖅᑐᑦ ᓯᕗᓪᓕᐅᔾᔭᐅᖁᔭᖏᑦ 
ᐅᖃᐅᓯᐅᓯᒪᔪᑦ ᐃᓕᓐᓂᐊᕐᕕᐅᑉ ᐃᓗᐊᓃᖔᖅᓯᒪᔪᑦ. ᖁᔭᒋᓗᐊᖑᐊᖅᑕᕋ ᑲᑎᒪᒍᓐᓇᓚᐅᕋᑦᑕ 
ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᓪᓗᐊᖓᓂ.” 
 

ᐃᓕᓐᓂᐊᖅᑎᑦᓯᔩᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᖏᑦ ᑲᑎᑉᐸᑦᑐᑦ ᒪᕐᕈᐊᑎᖅᑐᑎᒃ ᐊᕐᕌᒎᑉ ᐃᓗᐊᓂ 
ᐋᖅᑭᑦᓱᐃᕙᑦᑐᑎᒃ ᐃᓕᓐᓂᐊᖅᑐᓕᕆᓂᕐᒧᑦ ᑐᕌᒐᕐᓂᒃ, ᑐᑭᓯᐅᒪᒃᑲᓐᓂᕈᒪᓪᓗᑎᒃ ᐃᓕᓐᓂᐊᖅᑎᑦᓯᔩᑦ 
ᐱᔪᒪᓯᒪᔭᖏᓐᓂᒃ ᐊᒻᒪᓗ ᖃᐅᔨᒪᔭᐅᓕᖅᐹᓪᓕᖁᓪᓗᒋᑦ ᐊᑦᓱᕈᕐᓇᖅᑐᒃᑰᕈᑎᒋᕙᑦᑕᖏᑦ ᐊᒻᒪᓗ 
ᑲᔪᓯᑦᓯᐊᕈᑎᒋᕙᑦᑕᖏᑦ ᐅᓪᓗᑕᒫᑦ. ᐱᓗᐊᙳᐊᕐᓂᕆᓚᐅᖅᑕᖏᑦ ᑕᕝᕙᓂ ᐱᓇᓱᐊᕈᓯᕐᒥ ᑲᑎᒪᑎᓪᓗᒋᑦ 
ᑎᑎᕋᕆᐅᖅᓴᓂᖅ, ᓴᓇᔪᓕᕆᓂᕐᒧᑦ ᐱᓕᒻᒪᑦᓴᐃᓂᖅ, ᓄᑖᕐᖑᕆᐊᖅᑕᐅᓂᖓ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᓄᑦ ᐃᓕᓐᓂᐊᕈᑎᑦ ᐊᒻᒪᓗ ᐃᓐᓇᓄᑦ ᐃᓕᓐᓂᐊᖅᑐᓕᕆᓂᕐᒥᒃ. 
 

“ᖁᕕᐊᓪᓚᕆᑦᑐᖓ ᐃᓕᓐᓂᐊᕐᓂᓕᕆᔨᒃᑯᑦ ᓯᕗᒧᒋᐊᖅᓯᒪᓕᕐᖓᑕ ᐊᒻᒪᓗ ᐋᖅᑭᑦᓱᐃᓕᖅᑐᑕ 
ᓯᕗᓪᓕᐅᔾᔭᐅᖁᔭᐅᔪᓂᒃ,” ᐅᖃᖅᓯᒪᔪᖅ ᔭᓯ ᓚᐃᐅᓪ, ᐃᖃᓗᑦᑑᑦᑎᐊᕐᒥ ᐃᓕᓐᓂᐊᖅᑎᑦᓯᔨ ᐊᒻᒪᓗ 
ᐃᓚᒋᔭᐅᖃᑕᐅᔪᖅ ᑲᑎᒪᔨᕋᓛᓄᑦ. “ᓱᓕ ᑲᔪᓯᒍᑎᖃᖅᑐᒍᑦ ᐃᓕᓐᓂᐊᖅᑏᑦ ᑐᕌᒐᕆᓪᓗᑎᒍ 
ᐃᓕᓐᓂᐊᖅᑐᓕᕆᓂᕐᒧᑦ ᓄᓇᕗᒻᒥ.” 
 

“ᑐᙵᕕᖃᑦᓯᐊᖅᑐᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᐋᖅᑭᐅᒪᔾᔪᑎᖃᕐᓂᖅ ᐱᒻᒪᕆᐅᔪᖅ ᐊᒻᒪᓗ ᖁᕕᐊᑦᑐᖓ 
ᐃᓕᓐᓂᐊᕐᓂᓕᕆᔨᒃᑯᑦ ᑐᕌᒐᖃᓕᕐᖓᑕ ᑭᒡᓕᖃᐅᖏᑦᑐᓂᒃ ᐃᓕᓐᓂᐊᖅᑐᓕᕆᓂᖃᖅᑎᑦᓯᓂᖅ ᐱᒋᐊᕐᓗᓂ 
ᐸᐃᕆᕕᓐᓂᒃ ᑕᐅᕗᖓᓕᒫᖅ ᓯᓚᑦᑐᓴᕐᕕᒻᒧᑦ,” ᐅᖃᖅᓯᒪᔪᖅ ᓗᐃᔅ ᕙᓚᕼᐅᑎ, ᑐᑭᒧᐊᖅᑎᑦᑎᔨ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᓄᑦ ᐃᓕᓐᓂᐊᕈᑎᒧᑦ ᓄᓇᕗᑦ ᓯᓚᑦᑐᓴᕐᕕᒻᒥ. 
 

ᑭᖑᓪᓕᕐᒥ ᑲᑎᒪᓂᖃᓛᖅᑐᑦ ᐃᓕᓐᓂᐊᖅᑎᑦᓯᔩᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᖏᑦ  ᐃᖃᓗᓐᓂ ᐋᒃᑑᐸ 
2006. 

